
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


'વહી જાતી ગાતી શીતલ જલ દે જેલમ અહીં,

'અને આ ક્યારાનું ઝરણ સઘળાં પોષણ કરે.



'પ્રવાસી ! ઠેરી જા, ફિકર કર તું દૂર સઘળી,

'બધી જૂઠી ચિન્તા જનહૃદયને આ જગતની;

'અપેક્ષા લોકોને અતિ લઘુ તણી આ તલ પરે,

'અને તે એ ના ના ચિર સમયની ને મળી રહે.'



હવે ધીમે ધીમે મધુર જ્યમ આ ઝાકળ ખરે,

મુખેથી સાધુને નરમ ત્યમ એ સુસ્વર ઝરે;

પ્રવાસી સાધુની ઝુંપડી ભણી ધીમે અનુસરે,

અને એ લજ્જાળુ શ્રમિત મુખડું નમ્ર નમતું.



વિસામાની મૂર્તિ નિજ પથ ભૂલેલા પથિકને,

કનેના દીનોને સહુ સુખભર્યા કલ્પતરુ શું,

છુપાયેલું દૂરે વિજન સ્થલ નિદ્રસ્થ દિસતું,

તહીં કુંજોમાં આ દ્રુમવર નીચે આશ્રમ રહ્યું.



નિશાની ભીતિની કશી ય હતી ના દ્વાર ઉપરે,

ન સ્વામીચિન્તાની જરૂર હતી એ આશ્રમ મહીં;

જરી ઠેલ્યે દ્વારે સ્વર કરીને નિમન્ત્રે અતિથિને,

અને દે આ જોડી ઝુંપડી મહીં નિર્દોષ પગલાં.



હવે ઉદ્યોગી આ સહુ જન વળે છે નિજ ગૃહે,

કુટુમ્બો જ્યારે સૌ નિજ ઝુંપડીઓમાં મળી રહે,

જગાવી ત્યારે એ શગડી નિજ સાધુ હસમુખો

ઉદાસી પોતાની અતિથિઉરને સાન્ત્વન કરે.



ધરે છે તે પાસે ફલ ફૂલ સહુ શીતલ, અને

જરા કૈં લેવાને નિજ અતિથિને આગ્રહ કરે;

કલાકો લાંબા બે વ્યતીત કરવા ગમ્મત મહીં;

મજીરાંની સાથે સ્વર શરૂ કરે છે ભજનના.



સૂતેલો જાગીને શુક મધુર આલાપ કરતો,

લવી થોડા બોલો ફરી સ્થિર થઈને સૂઈ જતો;

દિવાલે છુપાઈ કંઇક તમરૂં ત્યાં તમતમે,

ઉડન્તા અંગારા શગડી પર પાસે તડતડે.

